
Cuntinuaziun dal numer 9
Jeu quetel silmeins ch’era jeu vegni un-
tgius dils umens e nuota mo la Mariu-
schla dallas femnas. Schiglioc tscherchel
jeu l’autra jamna ina scuntrada culla Lei-

na Consumera. E quella ga vi jeu se-
spruar da setschecher empau meglier.

*

Ier ei stau sonda. Ina freida sonda da no-
vember. Grischatsch igl entir di ed ina
tschaghera che leva nuota ceder. Pér la se-
ra eisi vegniu enasi in’aura sut ferdaglia
ch’ei ida culla brentina, mo ch’emper-
metta pauc auter ch’ina bischa. Il meglier
ein ins staus en stiva sper la pegna caul-
da. Nus vein aunc ina vegliandra da sca-
legl. Mo ella scaulda oreifer ed jeu e mia
dunna, nus dessen mai mai naven ella,
era sch’ei vegness in di adaquella ch’ins
modernisass empau la casa e seresolvess
tier in scaldament central. Jeu survegness
in tschéc tonet subsidi, sche jeu dess ina
renovada alla casa. La Confederaziun vul
cumpatg tuttina aunc che nus steien

cheu empau e fugien buca gest tuts pils
marcaus.

Basta! Ier sera sund jeu staus el Sitton.
Ina sera da quellas che jeu emblidel nuo-
ta schi spert. Fatg han ei nuota mo em-
pau, na fatg han ei sco da far giu giutta.
Ed jeu hai giu il plascher da star sut il fal-
lun. Denton ussa sai jeu co ei stat, sil-
meins gliez.

Jeu sun aunc oz tut pagadus e sai nuo-
ta propi nua entscheiver. Il meglier fuss,
sche jeu targess pupi e rispli en in cantun
davos pegna e s’occupass cun mias fa-
tschentas privatas. Pertgei ei tuna propi
nuota bein.

Vegnend el Sitton, sesevan leu davos
meisa rodunda il Martin Canera ed il
Fonsi Striegn. Atgnamein ha el num Al-
fons e fa il mistergner. Meglier, el ha fatg
il mistergner zacu avon onns. Oz lai el far
ils auters la lavur. El sez va cun in carrun
d’ina caplutta a l’autra, emplenescha leu
siu ventrun e mira dad esser sil current.
Quei seigi è luvrau e la megliera lavur,
pretenda el. Ils auters dian ch’el stoppi
saver far striegn. Perquei ha el il surnum
Fonsi Striegn.

«Ti vegns grad dretg, Mirasteilas»,
cloma il Fonsi e ri cull’entira fatscha. El
ha cumpatg cargau puspei ina ga il ca-
nun, era sch’ei fa ordadora freidatsch igl
entir di, schiglioc vess el buca beneven-
tau mei cun ina buschia. Mo jeu mez
duevel esser pli perderts e dumandar
suenter enzatgi che fuva buca cheu e cun
quella viarcla turnar danunder che jeu
erel vegnius. Quei san ins lu dir suenter.

Jeu vevel aunc buca priu plaz e mira-
vel gest, nua che ha Susy ballontschi ses
schambuns, ch’il Fonsi cloma per la se-
cunda ga:

«He, Mirasteilas, co has culla mesa-
glina? Has battiu ora ella?»

E lu siper la Susy che fuva denton da-
maneivel:

«Hehe, Susy, neu ti tscheu e tegn neu
la tia, lezza ei pli pleina. Cheu vess el
da pitgar in’uriala.» Ed el dat cun siu
maun graslut ina giu pil davos alla ca-
meriera: «Hehehehehe», beschla el sco
ina caura.

La Susy untgescha cun ina menada
buca nuneleganta e di lu miez da de-
tschiert: «Ti eis e restas il medem.»

Igl ustier, che veva viu mia tschera
empau da brutta, fa calmond:

«Mo, mo, Fonsi, fai buca schi mi-
tgiert!» Pli bia dian ins buc ad in hosp re-
gular, capeivel.

Il Fonsi veva cargau il canun grond ed
ussa stueva ei neuadora. Sto esser ch’el
veva gia daditg tschercau da schar giu
latg a mi ina ga.

«Jeu temel ni giavels ni sogns», cunti-
nuescha el senza la minima retenien-
tscha, «e pervia da mei sas ti mirar stei-
has schiditg che ti vul, mo quei che ti fas
cheu in temps, gliez ei buc en uorden,
spir tschontschas e parlahadas che te-
mentan il vitg. Mia dunna ha notgs ora
buca durmiu ed ha fatg novenas, jeu sai
nuota tier tgei sogns tut. Ed in buffem e
schemem mesas notgs. Cun auters eisi iu
tuttina… Schiglioc mirei inaga, contas

candeilas che nos sogns survegnan il da-
vos temps, hehe!»

«Jeu hai tertgau che quei cali empau
suenter il concil», emprova il Toni Fravi
da gidar siu bien hosp.

«Che ti vesas nuot, gliez sai jeu e smar-
vegliel era nuota, mo ils auters cheu,
lezs… ti vegns il davos e dormas silla sca-
la dalla lautga, ti», refuta il Fonsi.

«Podà che jeu hai cupidau inaga ni
l’autra, cura che jeu hai stuiu star cheu la
sonda sera tochen anno tubac e spitgar
ch’ei plaigi al davos palander dad ir a
letg…»

«E denter quels, denter ils pli davos
dils davos, levas ti dir, che jeu, il Fonsi,
seigi staus, hehehe! La finala ei lez la
cuolpa… hehehe!»

«Buca gliez, jeu level mo dir che jeu
seigi in affon da Diu era cu jeu dormi,
forsa meglier che…»

«Cala, cala! Denton meglier durmir
che tementar la glieud cun mo pulaccas
sco quel cheu», ed il Fonsi muossa cun
sia detta cuorta grassa neu sin mei.

«Jeu hai detg nuotzun da quei che
constat buc, vul dir che mintga scolar
dalla reala sa buca saver e ch’ei buca stau
ella gasetta…»

«Quei che la gasetta scriva, gliez fa bu-
ca ton, sco cura che ti dias. Dalla gaset-
ta schevan schon nos vegls: La mesadad
ei buca ver e tschei ei manzegnas, quei
san ins…», critichescha il Fonsi la gaset-
ta ch’el sez legia mo ell’ustria e quei alla
bahuta.

«Quei ei buca ver», lev’uss il Martin,

«che ti has buca raschun sai jeu da dir,
Fonsi, ti duevas esser suentermiezdi ella
Stadera, cura ch’ei bunamein scarpavan
in l’auter orda maun la gasetta, la pli no-
va culla davosa sensaziun. Ils Russ ed ils
Mericans sescognan, tgi che hagi viu igl
emprem la Plutina ni Lenina e tgei num
che vali. Ils Russ han annunziau la scap-
pada in tec pli tard ch’ils Mericans, mo
pretendan ch’ei vevien viu la nova glina
avon ch’ils ezs. Sco els ein, ei fan or da
tut in misteri. Buca sco nossas gasettas,
silmeins zatgeininas«»

«Meglier eisi, sche las gasettas miran
tgei ch’ei scrivan. Biaras ga savess ins bar-
gir», pos jeu buca serrar la fiffa. «Jeu hai
mai emblidau, tgei che la Tudestga ha
purtau onn, da s. Giachen e s. Onna, cu-
ra ch’ils Mericans ein i silla glina ed hai
empriu ordadora quella pulacca, mo per
mussar sco ei va enqualga. Lu han ei
numnadamein scret ner sin alv: «Jeder-
mann war sich der kaum fasslichen Tat-
sache bewusst, dass der Mensch zum er-
sten Male seit Bestehen der Welt über die
Grenzen der Erde hinausreicht auf einen
der sie umgebenden Planeten.»

«Quei ei bein endretg», remarca il Fon-
si da quei schetgatsch. «Quei ei falliu nua
ch’ins mira», fetsch jeu per risposta. «Mo
il meglier ei bein da quescher, schiglioc
han ins privau il vitg dil ruaus dalla notg
e da quel dil spért e sai jeu tgei…»

«Sche tgei ei lu buc endretg», damon-
da il Martin. «Susy, ina brissaga! Mo ina
che tili e caztgi lu empau!»

Cuntinuatziun suonda

da Gion Deplazes

Ediziun Casa editura OVRAS, Laax

Scappada (10)

Tom mussa la catedrala als uffants
Il nov guid d’uffants da la catedrala a Cuira

■ (fb) La figura da comic Tom che
deriva da la muntanella da crap en la
catedrala, accumpogna e maina
uffants tras la baselgia epsicopala.
L’emprim guid d’uffants cateche-
tic vul mussar la teologia da l’edifi-
zi. Il maletg dal titel vegn a plaschair
als uffants.

Ina fatschada stgira, lev schelba e
misteriusa s’eleva avant il tschiel
nocturn cun nivels. L’intern da la mi-
raglia è illuminada, las alas da porta èn
avertas lartgamain. Ellas envidan d’en-
trar en la glisch.

Quai che fa endament in pau il cas-
ti Hogwarts è la catedrala da Cuira.
Questa scenaria che fa tema furma il
maletg da titel da l’emprim guid d’uf-
fants gist cumparì.

El less far chapir meglier la catedra-
la als scolars da la segunda enfin sis-
avla classa.

Far conuschent l’edifizi
Il guid d’uffants è l’emprima publica-
ziun dapi las lavurs da restauraziun da
la catedrala a Cuira suenter il guid da
festa. La finamira saja da far accessibel
quest bajetg cun sias verdads da car-
dientscha als uffants. Quai ha il cano-
ni Christoph Casetti ditg a l’orientaziun
da medias. I sa tracta dad in guid cate-
chetic per uffants. «Il project è la res-
posta sin savida da cardientscha che di-
minuescha tar la populaziun.»

Sche il guid po era propi cuntan-
scher ils adressats giavischads vegn a sa
mussar. Las experientschas cun guids
d’uffants dad autras baselgias europei-
cas mussan che quels chattian era
savens meglier accoglientscha tar cre-
schids che guids da baselgia ordinaris.
Sora Veronika Ebnöther che è responsa-
bla per la planisaziun, preschentaziun
e realisaziun ha sviluppà ina broschura

interessanta ed instructiva. Ins ha col-
lavurà cun la chasa editura d’art Peda
da Passau.

Ina purschida termaglianta
Elements centrals da baselgia e vitas da
sogns vegnan preschentadas. Indizis a
la liturgia vegnan dads. Cuntegns da
cardientscha catolics ed oraziuns sco il
Ave Maria èn inserids. Tut quai è con-
cepì sco bloc da ring ch’ils uffants pre-
zieschan sco object da gieu. Tar tut quai
less il guid d’uffants rinforzar il dun
d’observaziun cun focussar sin detagls.
Blers ligns e quizs animeschan l’uffant
da sa fatschentar pli profund e liber
cun il vesì. Accumpignads vegnan ils
scolars primars sin lur tura tras la cate-
drala da la muntanella Tom. La figura
da comic hagi tenor sora Veronika ina
funcziun intermediada tranter il mund
da la catedrala ed il mund dal uffant.

Canoni Christoph Casetti, autura sora Veronika Ebnöther ed editur Gregor Peda (d. s.) han preschentà l’emprim guid d’uffants da la ca-
tedrala. FOTO: N. SIMMEN

bandunau la band. Ils ulteriurs com-
members da MAY DAY han giu da de-
cider davart igl avegnir da lur forma-
ziun. Oz exista la combo ord ils dus fun-
daturs Edwin Zinsli (tastas) e Robert
Rohner (bass). Il ghitarrist Ainga Dobbe-
laere fa part dapi igl onn 2003 ed il se-
cund ghitarrist Gary Tönz dapi l’ent-
schatta 2005. Igl onn 2006 ein il batta-
rist Andy Walther ed il cantadur Andri
Padrun vegni tier la gruppa. Els dus de-
rivan dalla formaziun da Cuera Flap-
jack.

Dapi dus onns suna MAY DAY pus-
pei regularmein a concerts. Dapi lu la-
vuran els era vid novas ed atgnas cum-
posiziuns. Pil mument registreschan els
ver 12 songs el studio. La publicaziun dil
niev disc cumpact ei previda sil settem-
ber 2008. Planisau ei medemamein ina
tura da promoziun.

